
 
 

 

Aqqalu C. Jerimiassen UKA 2025/104+85-1 

Atassut 14. Oktober 2025 

 

Uunga siunnersuut: Nalunaaquttap aalajangersarneqarnera pillugu Inatsisartut inatsisaata 

allanngortinneqarneranik Inatsisartut inatsisaat (Nalunaaquttat ingerlaqatigiiffiannut allamut 

ikaarsaarneq, aasaanerani nalunaaquttap atorunnaarsinneqarnera). 

(Siumup gruppia) 

 

Uunga siunnersuut Nalunaaquttap aalajangersarneqarnera pillugu Inatsisartut inatsisaata 

allanngortinneqarneranik Inatsisartut inatsisaat (Nalunaaquttat ingerlaqatigiiffiannut allamut 

ikaarsaarneq, aasaanerani nalunaaquttap atorunnaarsinneqarnera) 

(Inatsisartunut ilaasortaq, Naleraq) 

 

Seqineq nuisarpoq, seqineq tarrittarpoq, taamaattuarumaarporlu qaqagumuugaluarnersoq. 

Siunnersuuteqartuusullumi taannattaaq aamma taavaat, tassami nalunaaqutaq seqinerlu ila tassani 

tamatta nalugunanngilarput isumaa sunaanersoq. 

Pissanganartuali aajuna ukunani inatsisissatut siunnersuutini marluusuni qanoq nunatsinni nalunaaquttap 

aaqqinneqarnissaanut alloriaatissat aalajagersaaffigineqartussanngussanersut. 

Atassummiit nalilersuutissagut ila amerlasinnaangaluaqaat, pingaarnerpaarli tassaatiinnaleqqavarput, 

ukunani siunnersutaasuni naapeqatigiiffissatta ujartornissaat. 

Imm.104 aammalumi 85 tamarmik inatsisissatut nassuiaatitigut suliarilluarneqarsimaneri pillugit partiit 

siunnersuuteqartuusut pinngitsoorusunngilagut nersualaalaassallugit, malunnarpoq misissuilluarsimallusi 

nassuiaatillu suliaalluartut tamaasa paasiuminarsarlugit ulappussimaqisusi. 

Tusarniaasimanerpassuit takussutissippaat, uku siunnersuutit marluusut qanoq nunarput tamakkerlugu 

innuttaasunit suliffeqarfipparujussuarnillu soqutigineqartigilluinnarsimaneri, erseqqarissorlu tassaasoq 

maanna, innuttaasut akissutigisimasaat, taavalu inuussutissarsiortut assigiinngitsut akissutigisimasaat 

assigiinngilluinnartuusut, tassanilu qeqqata nassaariniarnissaa imaaliallaannaanngivissortoq. 

Uggornarluinnartorli aana, inatsisissatut siunnersuutit taamak pingaaruteqartigisut naalakkersuisut 

akissuteqaatissanik saqqummiussaqarnerannik piffissaq nallermat suli nuisoqanngitsoq, taannalu 

naliliiniarnermi nalornisoornermik annertuumik kinguneqarpoq.  

Soqutiginarluinnarmammi paasissallugu, ilumut naalakkersuisut qulequttat uku qanoq isumaqarfigineraat, 

taakkulu qanoq naaperiutinik iluseqartunik peqarnersut. Tassami isummerniarnermi imaarataannaammat 



 
naalakkersuisugut arlaatigut katersuuffigisinnaasatsinnik oqariartuuteqartut uku saqqummiunneqartut 

marluusut tamaasa kivisinngikkaluarlugit tamatta partiit isummagut naapeqatigiisissinnaalerlugit. 

Nalunaaquttallu maanna atuuttup allanngortinneqarnissaanik eqqartuissagaanni, oqimaaluttat 

atortariaqakkat arlallit isigisariaqartut Atassummit pingaartipparput, aammattaarlumi nunatsinni sumi 

najugaqarneq eqqarsaatigaluguttaaq assigiinngeqisunik nalunaaquttap sunniutai tamatsinnut piusarmata. 

Tassami assersuutissaqqissoq tassaavoq, aalisartut avannaani aperigukkit illuanilu allaffimmiut aperigukkit, 

qularnaattoq tassaavoq akissutigisassaat assigiinngilluinarumaarmata, soorunami tamarmiunngikkaluaq.  

Assersuut qaasuitsup killeqarfiata avannaa tungaani, kaperlak atuutsillugu aalisartut 

qaammarseeqqaartariaqartarnerat tunisisarnerannut kinguneqartoq taaneqarpoq, piniariartarnermullu 

assersuutigalugu qilalugarniartarnermi qaammartarnerata kingusinnerujussuattaaq taarsisarneratalu 

piffissap allaanerulluinnarnera arlalitsigut sungiukkuminaatsinneqarujussuartarpoq. 

Illuanilli, allaffinni sulisuusut ilai aperigaanni, takussutissaq assiliaq mumigalluinnartoq 

tusariasaarsinnaavat. Tassami ullaakkut arfineq-pingasuniit ualikkut sisamap tungaanut sulisartuusut ilaasa 

oqariartuutaat mannimeq malinnaanikkut tusarniaanerni ilaanngitsut taaneqalaarsinnaammata. 

Allaffimmi sulisuusunut kaperlaap nalaa tassaakkajuttarportaaq siornatigut nalunaaqutaq 

allanngunngikkallarmat qaamanermik angumerisaqanngiffiulluinnartartoq, suliartoraanni suli taartoq, 

soraaraanni taarseqqereersoq. Maannali nalunaaquttap allanngortinneqareernerata kingorna soraaraanni 

suli kaperlaap nalaaniungaluarluunniit qaamanimininnguaq angumeriallagassaasarpoq qanoq pinerpa 

qannartamut isumaqagaaqisoq. 

Inuussutissarsiortulli tusarniutini isumaattaaq qanoq pinerpa eqqarsarnartorpassuarnik peqarputtaaq, 

taakkuuppullu qanorluunniit nalilersuinissatsinni isiginiarluinnartussaasaguttaaq, naak immaqa taakkua 

ulluinnarni inuunermut qanoq sunniuteqarneranut aallaaveqarpallaanngikkaluarlutik, kisianni nunarsuup 

sinneranut niueqateqarnitsinnut aallaaveqarnerusumik isummersorput, isumakuluutaasullu arlallit 

qalillugittaaq.  

Aningaasaqarnikkut kingunerisassaat assigiinngitsut taakkartoneqartut pinngitsoorata ataatsimiitsitaliami 

suliarineqartussanngorpat qiviangassaraagut, sorpassuartigut misigissusiniitissinnaavarput 

aaliangernissarput, sukkanerpaaq atorlugu ilusigisimasaanut nalunaaqutaq aaqqitsillugu, kisiannili 

misigissutsit illikaallakkaanni illuatungaani aqqutalugisassaguttaaq iluarinngikkaluarutsigilluunniit 

qiviangassaraagut. 

Suli oqaasissagut Atassummiit sorpassuusinnaangaluit, suleriaqqinnissaq qilanaaralugu inatsisissatut 

siunnersuutit marluusut tamaasa soqutiginartingaarlugit inatsisinut ataatsimiitsitaliamut innersuuppagut. 

 


